Nafarroako Parlamentuko Mahaiak, 2020ko urriaren 5ean egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Nafarroako Alderdi Sozialista eta Geroa Bai talde parlamentarioek, Nafarroako Podemos Ahal Dugu foru parlamentarien elkarteak eta Izquierda-Ezkerra talde parlamentario mistoak aurkezturiko mozioa, zeinaren bidez Nafarroako Gobernua premiatzen baita Nafarroako udalekiko koordinazio eta ardurakidetza foroa bultza eta arautu dezan Nafarroako Udal eta Kontzejuen Federazioaren bidez, kultur politikak taxutzea bermatzeko xedez.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2020ko urriaren 5ean
Lehendakaria: Unai Hualde Iglesias
MOZIOAREN TESTUA
Behean sinatzen duten talde parlamentarioek, Legebiltzarreko Erregelamenduan ezarritakoaren babesean, honako mozio hau aurkezten dute Osoko Bilkuran eztabaidatzeko: Nafarroako Gobernua premiatzen da Nafarroako udalekiko koordinazio eta ardurakidetza foroa bultza eta arautu dezan Nafarroako Udal eta Kontzejuen Federazioaren bidez, kultur politikak taxutzea bermatzeko xedez.
COVID-19ak eragindako pandemiak krisi sanitario, sozial eta ekonomikoa ekarri du. Kultura ere ukitu du. Antzokiak, kultur etxeak nahiz gainontzeko kultur espazioak izan ziren neurri drastikoak hartu behar izan zituzten lehenak; halatan, ikuskizunak, musika jaialdiak nahiz kultur topaketak bertan behera gelditu ziren.
Kultura eta Kirol Departamentuak koordinazioa ezarri zuen Nafarroako Udal eta Kontzejuen Federazioarekin, toki administrazioekiko komunikazioa errazagoa izan zedin. Gainera, COVID-19arekin lotutako auzi guztietan elkarrekin lan egitean jarri zen azpimarra.
Talde horren helburuetako bat zen elkarrekin eta modu koordinatuan lan egitea kulturaren arloan deseskalatzearen fase ezberdinetan, Espainiako Gobernuak iragan martxoaren 13an ezarri zuen konfinamenduaren ostean. Kultur jarduera deseskalatzearen fase ezberdinei egokitu behar zitzaien.
Nafarroako Kultur Eskubideei buruzko urtarrilaren 15eko 1/2019 Foru Legeak honako hau dio IV. tituluko 33. artikuluaren 4. apartatuko F letran: “Kulturaren arloko eskumena duen departamentuak Nafarroako udalerriekiko koordinazio eta ardurakidetzarako foro bat sortzea bultzatuko du, kulturaren arloko politiken artikulazioa bermatzeko”.
Koordinazio foro horrek ongi funtzionatzen duela ikusita eta Kultur Eskubideei buruzko Legean xedatutakoa betez, honako erabaki proposamen hau aurkezten dugu:
Nafarroako Parlamentuak Nafarroako Gobernua premiatzen du Nafarroako udalekiko koordinazio eta ardurakidetza foroa bultza eta arautu dezan Nafarroako Udal eta Kontzejuen Federazioaren bidez, kultur politikak taxutzea bermatzeko xedez.
Iruñean, 2020ko irailaren 25ean
Foru parlamentariak: Carlos Mena Blasco, Pablo Azcona Molinet, Ainhoa Aznárez Igarza eta María Luisa De Simón Caballero
